
BOZOR IQTISODIYOTIGA O‘TISH SHAROITIDA IJTIMOIY 

XIZMATLAR BOZORIDAGI MUAMMOLAR VA 

KAMCHILIKLARNI BARTARAF ETISH YO‘LLARI  
Azizova Nelufar Ikrom qizi 

 

WAYS TO ADDRESS PROBLEMS AND DEFICIENCIES IN THE 

SOCIAL SERVICES MARKET DURING THE TRANSITION TO 

A MARKET ECONOMY 
Azizova Nelufar Ikrom qizi 

 

СПОСОБЫ УСТРАНЕНИЯ ПРОБЛЕМ И НЕДОСТАТКОВ НА 

РЫНКЕ СОЦИАЛЬНЫХ УСЛУГ В УСЛОВИЯХ ПЕРЕХОДА 

К РЫНОЧНОЙ ЭКОНОМИКЕ 
Азизова Нилуфар Икром кизи 

 
Received: Aprel 8, 2026 Revised: Aprel 12, 2026 Accepted: Aprel 19, 2026 Published: May 1, 2026 

Annotatsiya: Mazkur maqolada bozor hozirgi davrdagi  murakkab tuzilishga egaligini, uning tarkibiy qismlari 

murakkabligi hamda iqtisodiy o'zgarishlar natijasida yuzaga kelayotgan muammolar tahlili haqida fikr yuritadi. 

Bozorning ichki tuzilishi murakkab bo'lganligi sababli uni turkumlashga har xil mezonlar asos qilib olinadi. Asosan 

Ijtimoiy xizmatlar bozoridagi yangi tizimga o‘tish mobaynida yuzaga kelayotgan muammolar va kamchiliklarga doir 

tavsiyalar taqdim etildi.  Bozor tizimining afzalligi resurslarni samarali taqsimlash va iqtisodiy muvozanatda barqaror 

turishni taminlaydi. Buning mazmuni shuki, ijtimoiy xizmatlar  bozor tizimi resurslarni jamiyatga eng zarur bo‘lgan 

tovarlar va xizmatlar ishlab chiqarishga yo'naltiradi. 

Kalit so‘zlar: Bozor iqtisodiyoti, ijtimoiy xizmatlar bozori, resurslar samaradorligi, tovar va xizmatlar, YAIM, 

rivojlanish.  

Abstract: This article discusses the complex structure of the market in the current period, analyzing its 

components and the problems arising from economic changes. Due to the complexity of the internal structure of the 

market, various criteria are used for its classification. Recommendations are presented regarding the problems and 

shortcomings arising during the transition to the new system in the social services market. The advantage of the market 

system lies in the efficient allocation of resources and maintaining stability in economic equilibrium. In essence, the 

social services market system directs resources toward the production of goods and services that are most necessary 

for society. 

Keywords: 

Market economy, social services market, resource efficiency, goods and services, GDP, development 

Аннотация: 

В данной статье рассматривается сложная структура рынка в современный период, анализируются его 

компоненты и проблемы, возникающие в результате экономических изменений. Из-за сложности внутренней 

структуры рынка для его классификации используются различные критерии. Приводятся рекомендации по 

вопросам проблем и недостатков, возникающих при переходе к новой системе на рынке социальных услуг. 

Преимущество рыночной системы заключается в эффективном распределении ресурсов и поддержании 

стабильности экономического равновесия. По сути, система рынка социальных услуг направляет ресурсы на 

производство товаров и услуг, наиболее необходимых обществу. 

Ключевые слова: Рыночная экономика, рынок социальных услуг, эффективность ресурсов, товары и 

услуги, ВВП, развитие 

 

▪ KIRISH 

Yangi Oʻzbekiston sharoitida iqtisodiy rivojlanish 

va ijtimoiy barqarorlik mamlakatning ustuvor 

vazifalaridan biri sifatida belgilangan. Sobiq 

markazlashgan iqtisodiyot modelidan bozor 

iqtisodiyotiga oʻtish jarayoni nafaqat ishlab chiqarish va 

moliya sektorlarida, balki ijtimoiy xizmatlar tizimida 

ham tub o‘zgarishlarga sabab bo‘ldi. Ijtimoiy xizmatlar 

bozori — sog‘liqni saqlash, ta’lim, ijtimoiy himoya, 

transport, kommunal xizmatlar va boshqa sohalarni 

qamrab oluvchi murakkab tizim bo‘lib, davlat 

iqtisodiyotining muhim qismini tashkil etadi. Ushbu 

https://ojs.kstu.uz/index.php/ej

sektorning samarali ishlashi aholining hayot sifatini 

oshirish va iqtisodiy barqarorlikni ta’minlashda hal 

qiluvchi ahamiyatga ega. Oʻzbekiston 1991-yil 1-

sentabrda mustaqillikka erishganidan so‘ng, sobiq Sovet 

Ittifoqi iqtisodiy tizimidan bozor mexanizmlari asosidagi 

iqtisodiyotga o‘tishni boshladi. Bu jarayonning asosiy 

maqsadi milliy iqtisodiyotning samaradorligini oshirish, 

xususiy mulkni rivojlantirish, erkin narxlar mexanizmini 

joriy qilish va xalqaro iqtisodiy integratsiyaga tayyorlash 

edi. 1992-yilda qabul qilingan iqtisodiy islohotlar 

konsepsiyasi doirasida narxlarni liberallashtirish, valyuta 

islohotlari va davlat korxonalarini xususiylashtirish 

dasturlari boshlangan bo‘lsa, ijtimoiy xizmatlar sektori 

ham asta-sekin bozor mexanizmlariga moslashtirildi. 

Shu bilan birga, davlat tomonidan ijtimoiy himoya tizimi 

va moliya sektori orqali xizmatlar sifatini ta’minlashga 

alohida e’tibor qaratildi. Bozor iqtisodiyotiga oʻtish 

jarayonida ijtimoiy xizmatlar bozori to‘liq 

raqobatlashgan bozor shaklida shakllanmagan, balki 

aralash model — davlat va xususiy korxonalar 

integratsiyasi orqali rivojlanmoqda. Bu modelning asosiy 

vazifasi bozor mexanizmlari va ijtimoiy adolat 

o‘rtasidagi muvozanatni yaratish, iqtisodiy 

notekisliklarni kamaytirish va aholi uchun sifatli 

xizmatlarni ta’minlashdir. Shu bilan birga, qishloq 

hududlarda xizmatlarning еtishmasligi, sifat monitoringi 

tizimining sustligi va axborot assimetriya kabi 

muammolar mavjud. Bu muammolarni bartaraf etish, 

xizmatlar bozorida samarali boshqaruv va nazorat 

mexanizmlarini shakllantirish orqali amalga oshiriladi. 

Oʻtish jarayoni murakkab va bosqichma-bosqich amalga 

oshgan bo‘lib, uning muvaffaqiyati iqtisodiy strukturani 

modernizatsiya qilish, ichki bozorni rivojlantirish, 

xususiy sektorning faolligini oshirish va xalqaro iqtisodiy 

munosabatlarni kengaytirishga bog‘liq. Shu tariqa, 1990-

yillardan boshlab Oʻzbekiston iqtisodiyoti asta-sekin 

bozor prinsiplari asosida shakllanib bordi, bu esa ijtimoiy 

xizmatlar sektorida yangi tartib va mexanizmlarning 

joriy etilishiga imkon yaratdi. Mazkur tadqiqotning 

maqsadi — bozor iqtisodiyotiga oʻtish sharoitida ijtimoiy 

xizmatlar bozoridagi mavjud muammolar va 

kamchiliklarni aniqlash hamda ularni bartaraf etishning 

samarali yo‘llarini ilmiy asoslashdir. Tadqiqot natijalari 

ijtimoiy xizmatlar sohasida iqtisodiy samaradorlikni 

oshirish va aholining turmush darajasini yaxshilashga 

xizmat qilishi kutilmoqda. 

▪ ADABIYOTLAR SHARHI 

Ijtimoiy xizmatlar bozori va uning bozor 

iqtisodiyoti sharoitida rivojlanish xususiyatlari mahalliy 

iqtisodchi olimlar tomonidan keng o‘rganilgan. Xususan, 

Said G‘ulomov (2017) iqtisodiyotni modernizatsiya 

qilish jarayonida xizmatlar sektorining ahamiyati ortib 

borishini ta’kidlab, uning iqtisodiy o‘sish va bandlikni 

ta’minlashdagi rolini asoslab beradi. Olimning fikricha, 

xizmatlar sohasining rivojlanishi milliy iqtisodiyot 

barqarorligini ta’minlovchi muhim omillardan biridir. 

Shuningdek, A. Vahobov (2019) tadqiqotlarida bozor 

iqtisodiyotiga o‘tish sharoitida xizmatlar bozorini 

rivojlantirish davlat siyosatining ustuvor yo‘nalishi 

sifatida baholanadi. Muallif xizmatlar sifatini oshirish, 

raqobat muhitini kengaytirish va xususiy sektorni 

qo‘llab-quvvatlash zarurligini ilmiy jihatdan asoslaydi. 

▪ METODOLOGIYA  

Ushbu tadqiqotda  xizmatlar sektorining 

rivojlanishi va iqtisodiy samaradorligini o‘rganish uchun 

statistik tahlil usulidan foydalanildi. Tadqiqot 

davomida bir nechta asosiy ko‘rsatkichlarni tahlil qilindi. 

Birinchidan, YAIMdagi ulushi % larda o'rganildi — ya’ni 

xizmatlar sektorining umumiy milliy daromaddagi 

hissasi. Shu indikator orqali  sektorning iqtisodiyotdagi 

rolini aniqlandi. Bu ma’lumotlarni Jahon banki va Milliy 

statistika qo‘mitasining yillik hisobotlari asosida 

o‘rganildi. Ikkinchidan, bandlik darajasi % larda tahlil 

qilindi. Bu ko‘rsatkich xizmatlar sektorida ishlayotgan 

ishchi kuchining umumiy band aholiga nisbati sifatida 

berilgan. Shu orqali  ish o‘rinlari hajmi va ishchi 

kuchining sektor tarkibidagi ulushi baholandi. 

Ma’lumotlarni Jahon banki va ILO tomonidan 

modellashtirilgan baholashlardan olindi. Tahlil 

jarayonida  deskriptiv statistika usullaridan 

foydalanildi va ma’lumotlarni jadval va grafiklar orqali 

vizual ko‘rinishda taqdim qilindi. Shu bilan birga, yillik 

trendlarni kuzatish orqali 2020–2025 yillar oralig‘ida 

xizmatlar sektoridagi o‘sish va barqarorlik darajasini 

ko‘rishga harakat qilindi. 

▪ TAHLIL VA NATIJALAR

 

Grafik 1. Ijtimoiy xizmatlar bozorining statistika ko‘rsatkichlari (2020–2025) 

Grafikda 2020–2025-yillarda ijtimoiy xizmatlar 

bozorining YAIMdagi ulushi barqaror o‘sish 

tendensiyasiga ega ekanini ko‘rsatadi. Diagrammada har 

yilgi ko‘rsatkichlar bosqichma-bosqich ortib borayotgani 

kuzatiladi: 2020-yildagi nisbatan past ulushdan boshlab, 

2025-yilga kelib sezilarli darajada yuqori natijaga 

erishilgan. Bu holatni bozor iqtisodiyotiga o‘tish sharoiti 

bilan bog‘lab tahlil qilganda bir nechta muhim jihatlar 

ajralib chiqadi. Birinchidan, iqtisodiyotda davlatning 

bevosita ishtiroki qisqarib, xususiy sektor va xizmatlar 

sohasi kengayib bormoqda. Ijtimoiy xizmatlar, jumladan, 

ta’lim, sog‘liqni saqlash, ijtimoiy himoya va boshqalar  

bozor mexanizmlariga moslashib, samaradorlik va 

raqobat muhitida rivojlanmoqda. Ikkinchidan, aholining 

daromadlari va ehtiyojlari ortishi natijasida xizmatlarga 

bo‘lgan talab oshmoqda. Bu esa ijtimoiy xizmatlar 

bozorining kengayishiga olib keladi. Grafikdagi o‘sish 

aynan talab va taklif muvozanatining 

yaxshilanayotganini bildiradi. Uchinchidan, 

institutsional islohotlar, jumladan, xususiylashtirish, 

davlat-xususiy sheriklik mexanizmlarining joriy etilishi 

va xizmatlar sifatini oshirishga qaratilgan siyosatlar 

ushbu sohaning YAIMdagi ulushini oshirishga xizmat 

qilmoqda. Grafikda aks etgan ijobiy dinamikalar bozor 

iqtisodiyotiga o‘tish jarayonida ijtimoiy xizmatlar 

sektorining strategik ahamiyati ortib borayotganini, 

iqtisodiyotda xizmatlar ulushi kengayayotganini va bu 

jarayon iqtisodiy barqarorlik hamda ijtimoiy farovonlikni 

ta’minlashda muhim omil ekanini ko‘rsatadi.

1-Jadval.  

Ijtimoiy xizmatlar sektorida bandlik darajasi (% umumiy band ishlovchilar) 

Yil Bandlik (%) 

2016 49.52 % 

2017 49.79 % 

2018 50.69 % 

2019 50.59 % 

2020 49.38 % 

2021 49.31 % 

2022 49.54 % 

2023 49.74 % 

2024 49.97 % 

2025 50.19 % 

 

2016–2025-yillarda ijtimoiy xizmatlar sektorida 

bandlik darajasining dinamikasini aks ettiradi. 

Ko‘rsatkichlar deyarli butun davr davomida 49–50% 

oralig‘ida saqlanib, nisbatan barqaror holatni namoyon 

etadi. 2018–2019-yillarda bandlik darajasi 50% dan 

oshgani ushbu sektorning iqtisodiyotdagi ulushi yuqori 

ekanini ko‘rsatadi, 2020-yilda esa biroz pasayish 

kuzatiladi, keyingi yillarda esa yana tiklanish ten  

densiyasi qayd etiladi va 2025-yilda 50.19% ga еtganini 

ko'rish mumkin.Iqtisodiy nuqtai nazardan bu jarayonni 

bir necha tushunchalar orqali izohlash mumkin. Avvalo, 

bu еrda strukturaviy transformatsiya kuzatilmoqda, ya’ni 

iqtisodiyotda bandlikning sanoat va qishloq xo‘jaligidan 

xizmatlar sektoriga ko‘chishi sodir bo‘lmoqda. Ijtimoiy 

xizmatlar sektorining yuqori ulushi postindustrial 

iqtisodiyot elementlarining shakllanayotganidan dalolat 

beradi. 

2020-yildagi pasayish esa ehtimol tashqi shoklar, 

xususan global inqiroz yoki pandemiya ta’siri bilan 

bog‘liq bo‘lib, bu holat mehnat bozori 

kon’yunkturasining qisqa muddatli yomonlashuvi 

sifatida baholanadi. Keyingi yillarda bandlikning 

tiklanishi esa iqtisodiyotda adaptiv moslashuv va 

iqtisodiy tiklanish jarayonlari kechganini bildiradi. 

Shuningdek, ijtimoiy xizmatlar sektorida bandlikning 

yuqori darajada saqlanib qolishi inson kapitali rivoji 

bilan bevosita bog‘liq. Ta’lim, sog‘liqni saqlash va 

boshqa ijtimoiy xizmatlar sohalarida ishchi kuchiga 

bo‘lgan talab ortib borayotgani mehnatga talabning 

barqarorligini ko‘rsatadi. Bozor iqtisodiyotiga o‘tish 

sharoitida ushbu jadval shuni ko‘rsatadiki, xizmatlar 

sektori, ayniqsa ijtimoiy xizmatlar, iqtisodiy o‘sishning 

muhim drayveriga aylanmoqda. Bu esa o‘z navbatida 

diversifikatsiya, bandlikni optimallashtirish va inklyuziv 

iqtisodiy o‘sishni ta’minlashda muhim ahamiyat kasb 

etadi. Bozor iqtisodiyotiga o‘tish jarayonida ijtimoiy 

xizmatlar bozori murakkab tuzilishga ega bo‘lib, uning 

samarali ishlashini ta’minlash bir qator muammolarga 

duch kelmoqda. Tadqiqotlarga tayanib, davlat-xususiy 

sheriklik (DXSh) shakllarini mazmuni va huquqiy 

mexanizmlariga ko‘ra uch asosiy guruhga ajratish 

mumkin. Ushbu tasnif DXShning bozor iqtisodiyoti 

sharoitida qanday ishlashini yanada aniqroq tushunishga 

yordam beradi. 

Imperativ shakllar- bu turdagi sherikliklarda 

tashabbus va asosiy rol davlatga tegishli bo‘ladi. Bunday 

munosabatlar faqat davlatning qat’iy irodasi asosida va 

maxsus normativ-huquqiy hujjatlar orqali shakllanadi. 

Ya’ni, DXSh loyihasining yuzaga kelishi va amalga 

oshirilishi to‘liq ma’muriy tartibga solish orqali 

boshqariladi. Bu yondashuv, odatda, strategik 

ahamiyatga ega sohalarda — masalan, ijtimoiy 

infratuzilma, sog‘liqni saqlash yoki ta’lim tizimida 

qo‘llanadi. 

Aralash shakllar- bu еrda tashabbus davlatdan 

ham, xususiy sektordan ham chiqishi mumkin. Biroq, 

sheriklikning rasmiy shakllanishi uchun davlat 

tomonidan alohida huquqiy akt qabul qilinishi talab 

etiladi. Bu model bozor mexanizmlari va davlat 

nazoratining uyg‘unlashgan ko‘rinishi bo‘lib, 

investitsiya jarayonlarini faollashtirish va risklarni 

taqsimlashda samarali hisoblanadi. Ixtiyoriy shakllar 

turdagi DXSh fuqarolik huquqi tamoyillari asosida 

amalga oshiriladi. Unda davlat va xususiy sektor teng 

huquqli hamkorlar sifatida ishtirok etadi. Munosabatlar 

ko‘proq shartnomaviy asosda tartibga solinadi va 

davlatning bevosita aralashuvi cheklangan bo‘ladi. Bu 

shakl raqobat muhitini rivojlantirish, innovatsiyalarni 

rag‘batlantirish va xizmatlar sifatini oshirishga xizmat 

qiladi. Mazkur tasnifni ijtimoiy xizmatlar bozorining 

rivojlanishi bilan bog‘lab qaraganda, DXSh 

mexanizmlari ushbu sohani modernizatsiya qilishda 

muhim vosita ekanligi ko‘rinadi. Ayniqsa, bozor 

iqtisodiyotiga o‘tish jarayonida davlat resurslari 

cheklangan sharoitda xususiy sektorni jalb etish orqali 

ta’lim, sog‘liqni saqlash va boshqa ijtimoiy xizmatlar 

sifatini oshirish mumkin. Shu jihatdan, imperativ shakllar 

barqarorlikni ta’minlasa, aralash va ixtiyoriy shakllar 

samaradorlik va raqobatni kuchaytiradi. Umuman 

olganda, DXShning ushbu uch bosqichli tasnifi 

iqtisodiyotda davlat va xususiy sektor o‘rtasidagi o‘zaro 

munosabatlarning evolyutsiyasini aks ettiradi hamda 

ijtimoiy xizmatlar bozorini rivojlantirishda muhim 

nazariy va amaliy asos bo‘lib xizmat qiladi. 

Bozor tarkibidagi turli darajadagi xizmatlar 

segmentlari, malakali kadrlar еtishmasligi, texnologik 

infratuzilmaning zaifligi va raqobatning pastligi 

xizmatlarning samarali taqsimlanishi va iste’molchilar 

ehtiyojini qondirishni qiyinlashtirmoqda. Shu bilan 

birga, narxlarning tartibga solinmaganligi va 

standartlarning еtishmasligi bozorning barqaror 

rivojlanishiga salbiy ta’sir ko‘rsatadi. Tahlil natijalari 

shuni ko‘rsatadiki, bozorning murakkab tuzilishi 

xizmatlar segmentlari o‘rtasidagi o‘zaro aloqani 

murakkablashtiradi va resurslarning samarali taqsimotini 

qiyinlashtiradi. Malakali kadrlar еtishmasligi va 

zamonaviy ta’lim dasturlarining kamligi xizmat 

sifatining past bo‘lishiga sabab bo‘ladi. Texnologik 

infratuzilma еtarli darajada rivojlanmaganligi xizmat 

ko‘rsatish jarayonini sekinlashtiradi, raqobatning pastligi 

va narxlarni tartibga solish mexanizmlarining 

еtishmasligi esa bozorni monopoliyalashuvga moyil 

qiladi va iste’molchilar huquqlarini himoya qilishni 

qiyinlashtiradi. Ushbu muammolarni bartaraf etish va 

bozorni rivojlantirish maqsadida bir qator chora-tadbirlar 

taklif etiladi. Avvalo, xizmatlar bozorini aniq 

segmentlarga ajratish va har bir segment uchun standart 

va qoidalarni joriy etish lozim. Shuningdek, xizmat 

ko‘rsatuvchi xodimlar uchun malaka oshirish kurslarini 

yo‘lga qo‘yish va zamonaviy ta’lim dasturlarini ishlab 

chiqish katta ahamiyatga ega. Texnologik infratuzilmani 

rivojlantirish orqali raqamli platformalar va elektron 

xizmatlardan samarali foydalanish, xizmat ko‘rsatishni 

tezlashtirish va samaradorlikni oshirish mumkin. 

Sog‘lom raqobatni rag‘batlantirish va 

monopoliyalashuvni kamaytirish mexanizmlarini joriy 

etish bozorning raqobatbardoshligini oshiradi. Shu bilan 

birga, narxlarni tartibga solish va monitoring qilish orqali 

iste’molchilarning huquqlari himoya qilinadi. 

▪ XULOSA VA TAKLIFLAR 

Xulosa qilib aytganda, olib borilgan tadqiqot 

natijalari ijtimoiy xizmatlar sektorining bozor 

iqtisodiyotiga o‘tish sharoitida barqaror 

rivojlanayotganini va milliy iqtisodiyotdagi ahamiyati 

tobora ortib borayotganini tasdiqlaydi. Statistik tahlillar 

asosida aniqlanishicha, 2020–2025-yillar davomida 

xizmatlar sektorining YAIMdagi ulushi izchil o‘sish 

tendensiyasiga ega bo‘lib, bu holat iqtisodiyotda 

xizmatlar ulushining kengayayotganini ko‘rsatadi. 

Mazkur o‘sish, avvalo, xususiy sektorning faollashuvi, 

aholining daromadlari ortishi va xizmatlarga bo‘lgan 

talabning kengayishi bilan izohlanadi. Shu bilan birga, 

davlat tomonidan amalga oshirilayotgan institutsional 

islohotlar, jumladan, davlat-xususiy sheriklik 

mexanizmlarining joriy etilishi va xizmatlar sifatini 

oshirishga qaratilgan chora-tadbirlar ham ushbu 

jarayonga ijobiy ta’sir ko‘rsatmoqda. Bandlik 

ko‘rsatkichlari tahlili esa ijtimoiy xizmatlar sektorining 

mehnat bozoridagi muhim o‘rni saqlanib qolayotganini 

ko‘rsatdi. 2016–2025-yillar oralig‘ida ushbu sohada 

bandlik darajasi deyarli 49–50% diapazonida barqaror 

saqlanib, ayrim yillarda 50% dan oshgani sektorning 

yuqori bandlik salohiyatiga ega ekanini tasdiqlaydi. Bu 

holat iqtisodiyotda strukturaviy transformatsiya 

jarayonlari, ya’ni ishchi kuchining qishloq xo‘jaligi va 

sanoatdan xizmatlar sektoriga o‘tishi bilan bevosita 

bog‘liqdir. Ayniqsa, 2020-yilda kuzatilgan qisqa 

muddatli pasayish tashqi omillar, xususan, global 

iqtisodiy beqarorlik yoki pandemiya ta’siri bilan 

izohlanadi, biroq keyingi yillarda bandlik darajasining 

tiklanishi iqtisodiyotning moslashuvchanligi va tiklanish 

qobiliyatini namoyon etdi. Shu bilan birga, tadqiqot 

davomida ijtimoiy xizmatlar bozorining rivojlanishiga 

to‘sqinlik qilayotgan bir qator tizimli muammolar ham 

aniqlandi. Xususan, bozorning murakkab tuzilishi, 

xizmatlar segmentlari o‘rtasidagi nomutanosiblik, 

malakali kadrlar еtishmasligi, zamonaviy ta’lim 

dasturlarining cheklanganligi hamda texnologik 

infratuzilmaning еtarli darajada rivojlanmaganligi 

xizmatlar sifatiga salbiy ta’sir ko‘rsatmoqda. Bundan 

tashqari, raqobat muhitining еtarli darajada 

shakllanmaganligi va narxlarni tartibga solish 

mexanizmlarining mukammal emasligi bozor 

samaradorligini pasaytiruvchi omillar sifatida namoyon 

bo‘lmoqda. Mazkur muammolarni bartaraf etish uchun 

kompleks yondashuv talab etiladi. Xususan, xizmatlar 

bozorini samarali segmentlash, sifat standartlarini joriy 

etish, inson kapitalini rivojlantirishga qaratilgan ta’lim 

islohotlarini chuqurlashtirish, raqamli texnologiyalarni 

keng joriy etish va innovatsion infratuzilmani 

rivojlantirish muhim ahamiyat kasb etadi. Shu bilan 

birga, sog‘lom raqobat muhitini shakllantirish, 

monopoliyalashuvni cheklash hamda iste’molchilar 

huquqlarini himoya qilishga qaratilgan institutsional 

mexanizmlarni takomillashtirish zarur. Ijtimoiy 

xizmatlar sektorining izchil rivojlanishi iqtisodiy 

o‘sishning muhim drayveri sifatida namoyon bo‘lib, u 

nafaqat YAIM hajmini oshirish, balki aholining turmush 

darajasini yaxshilash, bandlikni ta’minlash va inklyuziv 

iqtisodiy rivojlanishga erishishda ham muhim rol 

o‘ynaydi. Shu sababli, ushbu sohani strategik yo‘nalish 

sifatida qo‘llab-quvvatlash va tizimli rivojlantirish 

mamlakat iqtisodiy siyosatining ustuvor vazifalaridan 

biri bo‘lib qolishi lozim. 

